
TILBOÐ TIL HLUTHAFA TEYMIS HF. 

TILBOÐSGJAFI 
Þann 31. Júlí 2008 tilkynnti Teymi hf., kt. 571106-0940, Suðurlandsbraut 18, 108 Reykjavík, (hér eftir einnig nefnt 
„tilboðsgjafi”, „félagið“ eða „Teymi“) að félagið hyggðist bjóða hluthöfum Teymis að selja hlutabréf sín í félaginu í samræmi 
við nánari skilmála tilboðs þessa (hér eftir „tilboðið“).  

Teymi er eignarhaldsfélag á sviði fjarskipta og upplýsingatækni. Innan samstæðunnar eru dótturfélögin Vodafone á Íslandi 
og í Færeyjum, Tal, Kögun, Skýrr, Eskill, Landsteinar Strengur, Hugur/Ax, EJS og Kerfislausnir. Teymi leggur áherslu á einfalda 
og skilvirka stjórnun allra fyrirtækja innan samstæðunnar, skjóta ákvarðanatöku og hagkvæma uppsetningu. Félagið vill 
hámarka rekstrarárangur hvers fyrirtækis fyrir sig, auka sérhæfingu þeirra og skapa nýja tekjumöguleika. Lítil yfirbygging, 
aðhald í rekstri og aukin skilvirkni eru markmið félagsins. 

Hlutabréf Teymis hafa verið tekin til viðskipta á OMX Nordic Exchange á Íslandi með auðkenninu TEYMI. Hlutabréfin eru 
gefin út rafrænt hjá Verðbréfaskráningu Íslands hf. og hafa ISIN númerið IS0000013647. Nánari upplýsingar um Teymi er að 
finna á vefsíðu félagsins www.teymi.is. Við lokun viðskipta þann 30. júlí 2008 voru skráðir hluthafar í Teymi 957. 
 
TILBOÐSHAFAR 
Tilboðið  er gert þeim hluthöfum í Teymi sem skráðir eru í hlutaskrá félagsins við lokun viðskipta þann 13. ágúst 2008.  
Móttakendum tilboðsins er heimilt að framselja rétt sinn samkvæmt tilboðinu, selji þeir hlutabréf sín á gildistíma tilboðsins.    
 
TILBOÐSVERÐ 
Móttakendum tilboðsins býðst að selja hluti sína í Teymi á kr. 1,90 fyrir hvern hlut, veðbanda- og kvaðalausan, sem er 25% 
hærra en lokagengi miðvikudaginn 30. júlí 2008, degi fyrir tilkynningu um fyrirhugaða framlagningu tilboðsins. Greiðsla fyrir 
hlutina í Teymi verður innt af hendi með afhendingu hlutabréfa í Alfesca hf., kt. 580293-2989, Kringlunni 7, Reykjavík (hér 
eftir einnig nefnt „Alfesca“) á genginu kr. 6,96 fyrir hvern hlut í Alfesca, en það var lokagengi í Alfesca þann 30. júlí 2008. 
Skiptihlutfall á hlutabréfum í Teymi fyrir hlutabréf í Alfesca er því 0,2729885, þ.e. fyrir hvern hlut í Teymi fá samþykkjendur 
tilboðsins um það bil 0,2729885 hluti í Alfesca. Þar sem hlutir í félögunum tveimur eru gefnir út í heilum hlutum verður við 
útreikning námundað að næsta heila hlut. Hlutabréf í Alfesca hafa verið tekin til viðskipta í kauphöll OMX Nordic Exchange á 
Íslandi. Nánari upplýsingar um Alfesca má finna á heimasíðu Alfesca, www.alfesca.is, og á vefsíðu OMX Nordic Exchange á 
Íslandi, www.omxnordicexchange.com. 
 
SAMÞYKKI TILBOÐS 
Til að samþykkja tilboðið verða hluthafar að skrá og staðfesta samþykki sitt á vefsíðu Landsbanka Íslands hf. (hér eftir einnig 
nefndur „Landsbankinn“), www.landsbanki.is, en Fyrirtækjaráðgjöf Landsbankans er ráðgjafi Teymis auk þess sem að 
Landsbankinn er uppgjörsbanki tilboðsins. Á vefsíðu Landsbankans þurfa hluthafar að skrá inn kennitölu og nota lykilorð það 
sem fram kemur í bréfi sem sent verður til hluthafa Teymis. Rafræn staðfesting er skilyrði fyrir gildu samþykki og er slík 
staðfesting birt í lok skráningar á netinu, en hana má prenta út að skráningu lokinni. Efni skráningarsíðna á vefsíðunni 
www.landsbanki.is teljast vera hluti af tilboðinu. 

Þeir hluthafar sem ekki hafa aðgang að nettengdri tölvu geta haft samband við ráðgjafa Landsbankans í síma 410 4040 á 
opnunartíma á meðan tilboðsfresti stendur. Ráðgjafar Landsbankans munu hafa milligöngu um skráningu samþykkis gegn 
því að hluthafar sanni á sér deili. 
 
Þegar samþykki tilboðsins hefur verið réttilega skráð og staðfest á vefsíðu Landsbankans er hluthafa óheimilt að ráðstafa 
hlutum sínum í Teymi með beinum eða óbeinum hætti til þriðja aðila. Samþykki tilboðsins er skuldbindandi og 
óafturkallanlegt. Tilboðsgjafi áskilur sér þann rétt að ákveða að hvers kyns samþykki tilboðs sem ekki er rétt útfyllt eða skráð 
skuli teljast vera fullgilt samþykki tilboðsins. 
 
GREIÐSLA OG AFHENDING HLUTA 
Fyrir þá hluti í Teymi sem samþykkt verður að selja á grundvelli tilboðsins verður greitt með afhendingu á hlutabréfum í 
Alfesca inn á þann VS-reikning viðkomandi hluthafa, sem tilgreindur er við skráningu samþykkis hluthafans. Samþykkjendur 
tilboðsins kunna að þurfa að greiða þóknun af viðskiptunum samkvæmt gjaldskrám fjármálastofnana fyrir slíka þjónustu. 
Eftir því sem við á munu dragast frá greiðslunni gjöld vegna viðskiptanna í samræmi við viðeigandi gjaldskrár. 

Uppgjör vegna yfirtekinna hluta mun fara fram eigi síðar en 5 (fimm) viðskiptadögum eftir að gildistími tilboðsins rennur út. 
Uppgjör er háð því að upplýsingar við skráningu samþykkis hafi verið réttar og að hlutirnir séu veðbanda- og kvaðalausir. 
Með því að samþykkja tilboðið veitir samþykkjandi tilboðsgjafa umboð til þess að kanna sérstaklega hvort hlutir séu kvaða- 
og veðbandalausir áður en uppgjör fer fram, sem og að kanna hjá Verðbréfaskráningu Íslands hf. og reikningsstofnunum 
hvar hlutirnir eru vistaðir. Komi til þess að hlutir séu ekki veðbanda- og kvaðalausir, áskilur tilboðsgjafi sér rétt til að líta svo 
á að tilboðið hafi ekki verið samþykkt af viðkomandi hluthafa eða semja við viðeigandi rétthafa um afléttingu á slíkum 
veðböndum og kvöðum, þ.m.t. með því að greiða viðeigandi rétthafa sem á lögmæta og gjaldfallna kröfu á hendur 
tilboðshafa kaupverð hlutanna, er svarar til réttrar efndar á slíkri kröfu, eða afhenda greiðslu samkvæmt tilboðinu til 
rétthafa gegn afhendingu hluta í Teymi. 

Tilboðsgjafi mun geta nýtt sér atkvæðisrétt yfirtekinna hluta þegar uppgjör og afhending þeirra hefur farið fram og þegar 
tilboðsgjafi hefur verið skráður rétthafi í hlutaskrá félagsins. Þeir hluthafar Teymis sem samþykkja tilboðið geta nýtt sér 



atkvæðisrétt sinn í Alfesca þegar afhending hluta í Alfesca hefur fram fram og þeir hafa verið skráðir rétthafar í hlutaskrá 
Alfesca.  
 
UPPLÝSINGAR UM TEYMI OG ALFESCA 
Fjárhagslegar upplýsingar um Teymi og Alfesca má m.a. finna í ársreikningum félaganna sem nálgast má á vefsíðum þeirra, 
www.teymi.is  og www.alfesca.is, og á vefsíðu OMX Nordic Exchange á Íslandi, www.omxnordicexchange.com. 

Útgefið hlutafé í Teymi er að nafnverði kr. 3.570.305.263 og skiptist í jafnmarga einnar krónu hluti. Upplýsingar um eigin 
hluti og stærstu hluthafa Teymis má finna á heimasíðu félagsins, www.teymi.is. Útgefið hlutafé í Alfesca er að nafnverði kr. 
5.875.883.192,- og skiptist í jafnmarga einnar krónu hluti. Upplýsingar um stærstu hluthafa Alfesca má finna á heimasíðu 
Alfesca, www.alfesca.is.  

Eftir innleiðingu tilskipunar Evrópusambandsins um markaði fyrir fjármálagerninga (MiFID) í lög eru greiningar 
fjármálastofnanna almennt eingöngu afhentar afmörkuðum hópi, stundum gegn gjaldi. Hægt er að hafa beint samband við 
fjármálastofnanir með fyrirspurnir um hugsanlegar greiningar þeirra vegna Teymis eða Alfesca. 

Tilboðsgjafi hyggst hvorki ráðast í verulega endurskipulagningu á rekstri félagsins né gera verulegar efnislegar breytingar á 
samþykktum félagsins umfram það sem tilboðið hefur í för með sér og telja verður eðlilegt í ljósi fyrirhugaðrar afskráningar 
félagsins. 

Tilboðsgjafi lýsir yfir eindreginni ánægju með þann mikla dugnað, kraft og útsjónarsemi sem stjórnendur og starfsfólk 
Teymis hafa sýnt í gegnum tíðina og vonar að starfsfólk og stjórnendur bregðist vel við tilboðinu og haldi áfram að leika 
lykilhlutverk í áætlunum tilboðsgjafa um framtíð Teymis.  
 
TILBOÐSTÍMABIL 
Gildistími tilboðsins er frá kl. 09:00 þann 15. ágúst 2008 til kl. 16:00 þann 29. ágúst 2008. Samþykki tilboðsins verður að skrá 
og staðfesta á heimasíðu Landsbankans, www.landsbanki.is, eigi síðar en kl. 16:00 þann 29. ágúst 2008. Hluthafar bera 
sjálfir ábyrgð á að samþykki tilboðsins sé skilað með fullgildum hætti á heimasíðu Landsbankans. Berist samþykkis eftir lok 
tilboðstímabilsins áskilur tilboðsgjafi sér einhliða rétt til að ákveða hvaða samþykki verða tekin gild eftir lok 
tilboðstímabilsins.  
 
ÝMISLEGT 
Tilboðsgjafi hefur þegar með samningi við eignarhaldsfélagið Stoðir hf. (áður FL Group hf.) tryggt kaup á nægjanlega 
mörgum hlutabréfum í Alfesca til að geta efnt skyldur sínar um greiðslu á grundvelli tilboðs þessa. Greitt verður fyrir 
hlutabréfin í Alfesca með víkjandi láni til fimm ára. Viðskipti á grundvelli tilboðsins hafa því að fullu verið fjármögnuð.   

Hluthafar Teymis er fara með tæplega 80% af heildarhlutafé félagsins hafa þegar tilkynnt félaginu að þeir muni ekki taka 
tilboðinu. Tilboðsgjafa er ekki kunnugt um neina hluthafasamninga milli hluthafa félagsins. 

Tilboðsgjafi hefur ekki boðið stjórnendum eða stjórnarmönnum félagsins greiðslur eða endurgjald í öðru formi en því sem 
þeim er boðið sem hluthöfum samkvæmt tilboðinu. 

Hlutabréf eru andlag skattlagningar líkt og greinir í lögum um tekjuskatt nr. 90/2003. Hluthöfum Teymis er ráðlagt að leita 
sér sérfræðiaðstoðar varðandi skattlagningu hlutabréfa frá sjálfstæðum skattaráðgjafa, sérstaklega ef þeir eru skattlagðir í 
annarri lögsögu en Íslandi. 

Vakin er sérstök athygli hluthafa á greinargerð stjórnar Teymis sem samin var í tengslum við tilboðið, en hana má finna á á 
vefsíðu OMX Nordic Exchange á Íslandi, www.omxnordicexchange.com. 

Afrit af tilboðinu og þeim skjölum sem því tengjast má nálgast á skrifstofu félagsins að Suðurlandsbraut 18, 108 Reykjavík og 
hjá Landsbankanum, Hafnarstræti 5, 3. hæð, 155 Reykjavík. Einnig má nálgast skjölin á vefsíðu Teymis, www.teymi.is, og 
Landsbankans, www.landsbanki.is. Verðbréfa- og lífeyrisþjónusta Landsbankans veitir hluthöfum Teymis upplýsingar um 
tilboðið í síma 410 4040, auk þess sem hægt er að senda fyrirspurnir á tölvupóstfangið tilbod@landsbanki.is. 
 
LÖG OG LÖGSAGA 
Um tilboðið og rafrænt skráð samþykki á www.landsbanki.is skulu gilda íslensk lög. Allan ágreining sem kann að rísa um efni 
tilboðsins og samþykki þess skal leggja fyrir Héraðsdóm Reykjavíkur. 
 

Reykjavík, 14. ágúst 2008 

Stjórn Teymis hf. 

 

 

http://www.alfesca.is/
http://www.teymi.is/
http://www.alfesca.is/
http://www.teymi.is/
mailto:tilbod@landsbanki.is

